
A.L. 73 tal-2021

ATT DWAR SERVIZZI TAL-IVVJAĠĠAR  U TAT-TURIŻMU 
GĦAL MALTA

(KAP. 409)

Regolamenti tal-2021 dwar Akkomodazzjoni Liċenzjata

BIS-SAĦĦA tas-setgħat mogħtija bl-artikolu 47 tal-Att dwar
Servizzi tal-Ivjaġġar u tat-Turiżmu għal Malta, il-Ministru għat-
Turiżmu u l-Protezzjoni tal-Konsumatur għamel ir-regolamenti li
ġejjin:-

Titolu.1. It-titolu ta’ dawn ir-regolamenti hu Regolamenti tal-2021
dwar Akkomodazzjoni Liċenzjata.

Tifsir.2. (1) F’dawn ir-regolamenti, kemm il-darba r-rabta tal-kliem
ma teħtieġx xort’oħra:

Kap. 406."l-Att" tfisser l-Att dwar Servizzi tal-Ivjaġġar u tat-Turiżmu għal
Malta;

"post għall-vaganzi" għandu jkollha l-istess tifsira mogħtija lil
"post għall-vaganzi" fl-Att;

L.S. 409.08.

"stabbilimenti għall-akkomodazzjoni turistika" għandu jkollha l-
istess tifsira mogħtija lil "stabbilimenti għall-akkomodazzjoni
turistika" taħt ir-regolament 2 tar-Regolamenti dwar Attivitajiet
Turistiċi (Dispożizzjonijiet Ġenerali);

"tokkupa" jew kwalunkwe varjazzjoni tal-istess kelma f’dawn l-
istess regolamenti għandha tfisser mhux biss meta persuna joqgħod f’
stabbiliment għall-akkomodazzjoni turistika jew f’ kamra jew unit ta’
akkommodazzjoni fi ħdan stabbiliment għall-akkommodazzjoni
turistika għall-aktar minn lejl wieħed, iżda ukoll għandha tinkludi
kwalunkwe persuni li jinstabu preżenti fl-istabbiliment għall-
akkomodazzjoni turistika jew f’kamra jew unit ta’ akkommodazzjoni fi
ħdan stabbiliment għall-akkommodazzjoni turistika anke jekk tali
persuni m’għandhiex l-intenzjoni li tibqa’ fl-istess post għall-aktar minn
lejl wieħed; 

(2) Kliem u frażijiet użati f’dawn ir-regolamenti u li huma
wkoll użati fl-Att għandu jkollhom, kemm-il darba r-rabta tal-kliem
ma teħtieġx xort’oħra, l-istess tifsir kif mogħti lilhom fl-Att.

Kundizzjonijiet 
għal-liċenzja.

3. In-numru ta’ persuni li jokkupaw stabbiliment għall-
akkomodazzjoni turistika liċenzjata mill-Awtorità jew kamra jew units

ta’ akkomodazzjoni fi ħdan stabbiliment għall-akkomodazzjoni
turistika liċenzjata mill-Awtorità m’għandhux jeċċedi in-numru ta’
soddod liċenzjati hekk kif indikat fil-liċenzja maħruġa mill-Awtorità: 

Iżda f’każ fejn il-liċenzja ta’ post għall-vaganzi maħruġa
mill-Awtorità ma tispeċifikax in-numru ta’ soddod, post għall-vaganzi
liċenzjat ma jistax jokkupa aktar minn għaxar persuni:

Iżda ukoll f’każ li liċenzja ta’ stabbiliment għall-
akkomodazzjoni turistika, li ma jkunx post għall-vaganzi, ma
tispeċifikax in-numru ta’ soddod f’kull karma jew f’kull unit ta’
akkomodazzjoni, kull kamra jew unit ta’ akkomodazzjoni ma jistgħux
jokkupaw aktar minn żewġ persuni.

Reati u pieni. 4. (1) Kull persuna li tinsab li qiegħda:

(a) tokkupa stabbiliment għall-akkomodazzjoni turistika
mhux liċenzjata mill-Awtorità jew kamra jew unit ta’
akkomodazzjoni fi ħdan stabbiliment għall-akkomodazzjoni
turistika li mhux liċenzjata mill-Awtorità; jew

(b) tokkupa stabbiliment għall-akkomodazzjoni turistika
liċenzjat mill-Awtorità jew kamra jew unit ta’ akkomodazzjoni fi
ħdan stabbiliment għall-akkomodazzjoni turistika liċenzjat mill-
Awtorità, fejn f’dan l-istess stabbiliment għall-akkomodazzjoni
turistika jew fil-kamra jew unit ta’ akkomodazzjoni instab li kien
qiegħed jiġi okkupat minn numru ta’ persuni aktar mill- massimu
tan-numru ta’ persuni permess kif indikat fir-regolament 3;

tkun ħajta ta’ reat u tista’, meta tinsab ħatja, teħel multa ta’ mitt euro
(€100).

(2) Kull detenturi ta’ liċenzja u, jew operaturi li jinsabu li qed:

(a) jipprovdu post għall-vaganzi lil iżjed persuni mill-
massimu permess skont ir-regolament 3, ikunu ħatja ta’ reat, u
jistgħu, meta jinsabu ħatja, jeħlu multa ta’ elfejn u tlett mija u
disgħa u għoxrin euro u sebgħa u tletin ċenteżmu (€2,329.37);
jew

(b) jipprovdu kamra jew unit ta’ akkomodazzjoni fi ħdan
stabbiliment għall-akkomodazzjoni turistika, li ma jkunx post
għall-vaganzi, lil iżjed persuni mill-massimu premess skont ir-
regolament 3, ikunu ħatja ta’ reat, u jistgħu, meta jinsabu ħatja,
jeħlu multa ta’ elfejn u tlett mija u disgħa u għoxrin euro u
sebgħa u tletin ċenteżmu (€2,329.37) għal kull kamra jew unit ta’
akkomodazzjoni li jinsab li jkun qiegħed jiġi okkupat minn iżjed
persuni mill-massimu permess skont ir-regolament 3:

Iżda, u sabiex jiġi evitat kull dubju, kwalunkwe multi
oħra stipulati fl-Att u fir-regolamenti magħmula taħtu, b’mod
partikolari iżda mhux limitatament l-artikolu 43(1)(b) tal-Att,
m’għandhomx japplikaw fil-każ tar-reati stipulati taħt dan is-
sub-regolament u għandhom minflok japplikaw biss il-multi
indikati f’dan is-subregolament.

(3) Fi kwalunkwe każ kontemplat f’dan ir-regolament, l-
Awtorità tista’ tagħmel rilokazzjoni tal-persuni kollha li jinsabu li qed
jokkupaw stabbiliment għall-akkomodazzjoni turistika jew kamra jew
unit ta’ akkomodazzjoni fi ħdan l-istabbiliment għall-akkomodazzjoni
turistika, u dan irrispettivament jekk l-istabbiliment għall-
akkomodazzjoni turistika huwiex liċenzjat jew le, f’postijiet
alternattivi jew fir-residenza ordinarja tagħhom. 

(4) Kwalunkwe rilokazzjoni ta’ persuni għandha tkun a spejjeż
ta’:

(a) il-persuni imsemmija fis-subregolament (1); u

(b) (i) id-detentur tal-liċenzja u l-operatur f’każ li
jinsabu aktar persuni mill-massimu indikat f’dawn ir-
regolamenti li qed jokkupaw stabbiliment għall-akkomodazzjoni
turistika liċenzjat jew kamra jew unit ta’ akkomodazzjoni fi ħdan
stabbiliment għall-akkomodazzjoni turistika liċenzjat; jew

(ii) is-sid u l-persuna li provdit l-istabbiliment
għall-akkomodazzjoni turistika jew il-kamra jew l-unit ta’
akkomodazzjoni fi ħdan l-istabbiliment għall-akkomodazzjoni
turistika, f’każ li jinsabu persuni li kienu qegħdin jokkupaw
stabbiliment għall-akkomodazzjoni turistika mhux liċenzjat.

(5) L-ispejjeż li l-Awtorità tinkorri sabiex tirriloka l-persuni
msemmija taħt dawn ir-regolamenti huma rekuperabbli bħala dejn
ċivili mill-Awtorità mingħand kwalunkwe wieħed jew il-persuni
kollha imsemmija fis-subregolament (4), liema persuni kif imsemmija
fis-subregolament (4) huma meqjusa li huma responsabbli in solidum
bejniethom lejn l-Awtorità għall-istess dejn ċivili. 

